
“XUSHKELDI” DOSTONI MATNI TARKIBIDAGI ETNOGRAFIZMLARNING 
MILLIY – MADANIY XUSUSIYATLARI 
 
Gulmuradova Sobira Rustam qizi 
Email: gulmurodovasobira@gmail.com  
Tel: +998995939295 
Samarqand, O’zbekiston 
 
Annotatsiya. Mazkur maqolada Ergash Jumanbulbul o’g’lining “Xushkeldi” dostoni matni tarkibidagi 
etnografizmlarning lingvomadaniy xususiyatlari haqida so’z yuritilgan. 
 
Kalit soʻzlar: Etnografizm, izoh, lug’at, marosim, an’ana, udum, milliylik, madaniyat, xalq, ma’naviyat. 

 
NATIONAL AND CULTURAL CHARACTERISTICS OF ETHNOGRAPHIC TESTS 
IN THE TEXT OF KHUSHKELDI 
 
Gulmuradova Sobira Rustam daughter 
Tel: +998995939295 
Samarkand, Uzbekistan 
 
Annotation. In this article, Ergash Jamanbulbul is conducted on lingvocultural properties of ethnographic circles 
in the text of the chylesty chain. 
 
Key words: Ethnographism, comment, dictionary, tradition, nationality, culture, nation. 

 

Oʼzbek xalq ogʼzaki ijodi asarlari tili oʼzining lugʼat boyligining bepoyonligi bilan boshqa 

janrlardagi asarlardan keskin farqlanib turadi. Chunki xalq dostonlari uchun tilda taqiqlangan 

hodisa mavjud emas. Shunday ekan, ayniqsa, xalq dostonlari tilida ajdodlarimiz tomonidan 

yaratilgan til koʼrinishlarini lingvistik tahlilga tortish maʼlum xulosalar chiqarishga imkon 

yaratishi mumkin. Xalq ogʼzaki ijodi meteriallari xalq madaniyatini, ruhiyatini oʼzida aks 

ettirgan hisoblanadi. 

Leksik birliklar semantikasida umuminsoniyatga yoki muayyan etnosga xos madaniyat 

belgilari ham aks etadi. Muayyan etnosning milliy-madaniy xususiyatlari alohida olingan leksik 

birliklar misolida ochib beriladi. Ayni shu birliklar tilning milliy-madaniylik belgisini yorqin 

namoyish eta oladi. Masalan, qurbonlik, kelinsalom, hayit, do’ppi, chopon, ro’mol leksemalari 

denotativ ma’nosidan tashqari, ular ifoda etgan udum va kiyimlarning o’zbek xalqi 

madaniyatiga xosligi haqidagi ma’lumotni ham tashiydi. Etnografizmlar xalqning milliy 

madaniyati, qadriyatlarini ochib beruvchi yagona manbadir, chunki aynan, xalq dostonlari, 

qadimgi yozma yodgorliklar mantnini o’rganish orqaligina o’tmish xalqlar hayoti, turmush-

tarzi haqida ma’lum xulosaga kelishimiz mumkin. Ergash Jumanbulbul o’g’lidan yozib olingan 

“Xushkeldi” dostoni matnidagi turli bo’yoqdorlikka ega etnografizmlar ham milliy 

madaniyatimiz fondiga salmoqli hissa bo’lib qo’shiladi. Unda milliy madaniyat unsurlari: miflar, 

inonchlar, milliy falsafa, milliy pedagogika, estetik qarashlar va tasavvurlar, badiiy did, axloq va 

ideallar jamlangan. Shu jihatdan ham folklorni oʼrganish xalq madaniyatini oʼrganishga yoʼl 

ochadi. Bu kabi tahlillar shuni ko’rsatadiki, keyingi yillarda folklor janrlarini lingvokulturologik 

yoʼnalishda oʼrganishga eʼtibor kuchayib bormoqda. Moddiy-madaniy etnoleksemalar 

mailto:gulmurodovasobira@gmail.com

(dehqonchilik, chorvachilik, hunarmandchilik kabi ishlab chiqarish bilan bog’liq predmetlarni 

ifodalovchi etnografizmlar). Har bir xalqning moddiy madaniyati uning turar joyi, uyi va uy 

jihozlari, kiyim-kechagi va bezaklari, taomlari va ro’zg’or buyumlari bilan belgilanadi. Asosan, 

tabiiy-geografik sharoit va iqlim ta’sirida milliy ruhiyat va xarakterni ifodalovchi moddiy 

madaniyat namunalari uzoq tarixiy davr davomida shakllanib o’ziga xos xususiyatlarga ega 

bo’lgan. Ushbu guruh etnografizmlariga “Xushkeldi” dostoni tarkibidan, asosan, chorvachilik 

(xususan, yilqichilik) bilan bog’liq etnografizmlarni olamiz:  

- Yilqichilik bilan bog’liq kasblar: sayis (arabcha otboqar) — Oʻrta Osiyo xonliklarida 

harbiy va xoʻjalik ehtiyojlari uchun saqlangan otlarni parvarish qiluvchi shaxs. Sayislar bevosita 

otxonalar yoniga qurilgan maxsus uylar, sayisxonalarda istiqomat qilishgan. Sayislar boshligʻi 

miroxur deb atalgan. Sinchi otlarning naslini, yoshini, zotini, fe’l-avorini  yaxshi biladigan odam; 

- Yilqilarga beriladigan oziq nomlari:   o’t-yem, arpa, chim, yem, mayiz; 

- Ot va unga bog’liq harakat-holatlar nomlari: saraja qilmoq, qamchi chotmoq, shabgir   

tortmoq, pishnatmoq, suvlig’ini chaynatmoq, tobga keltirmoq, orqaga tis qilmoq,bellik 

bo’ktarib, otidan yakdila bo’lmoq, qarsoqday qotmoq, chalvar qildi, oppoq ko’pikka botmoq, 

o’tlatmoq, qabatlashmoq; 

- Ot va unga bog’liq o’yin: ko’pkari, poyga bilan bog’liq etnografizmlar: ko’pkari 

tashlamoq, halol chiqish, harom olish, poygani bermoq, poygani olmay ketmoq.  

Doston matnidagi etnografik birliklarni o’rganish jarayonida shunga amin bo’lish 

mumkinki, undagi etnografizmlarning asosiy qismini, aynan, ornitonimlar tashkil etadi, bu esa, 

o’z navbatda, turkiy xalqlarning otlarga bo’lgan munosabatini oydinlashtiradi, xususan, 

quyidagi o’rinda ham ko’saning Boycho’ntoq oti shunday ta’riflanadi: “Ikki qarich sera ekan 

qulog’i, Chu desa tog’larni chog’lar dimog’i. Orqasidan dobir chiqsa Boycho’ntoq, Onda-sonda 

bir tegadi oyog’i. Yerga tegmay jayrag’irning tuyog’i, G’irko’kka yetkizmay degan siyog’i”.  

Shuningdek, ot bilan bog’liq maqol va iboralarni ham kuzatamiz: Yomon otli yo’lda qolar, 

Yobi mingan odam tolar. 

O’zbek xalqi madaniyatining yana bir ko’rinishi marosimlar bo’lib, ular milliy o’ziga 

xoslik belgilaridan biri hisoblanadi, dostonda to’y tasviri va, asosiysi, kelin sarpolari bilan 

bog’liq ko’plab etnik birliklarni uchratamiz: 

- bo’g’chadagi sarpoyi – ma’lumki, bo’yi yetgan qizga sarpo yig’ish bugungi kun 

an’analarida ham mavjud bo’lib, ushbu udumning ildizlari, demakki, xalq dostonlarida 

kuzatiladi, bu esa xalqimizning o’z milliy an’analariga sadoqatining yana bir isboti hisoblanadi.  

- shabnami balxi ro’molim – ro’mol o’zbek milliy mentalitetida xotin-qizlarga xos bo’lgan 

iffat, hayo ramzi hisoblanadi, dostonda ro’mol o’rash bilan bog’liq o’rinlarda o’zbek qizlarining 

azaliy milliy aksini ko’rishimiz mumkin. Shu o’rinda I. Jabborovning O’zbek ayollarining kiyim-

kechaklari haqidagi fikrini ham keltirish o’rinlidir: “O’zbeklarning ayollari ipakdan tikilgan 

doirasimon shakldagi gulli taxyo (do’ppi) ga ipdan yoki qush patidan popuk o’rnatganlar, 

tangalar osganlar. Taxyo ustidan odatda ro’mol yopingan. Bu yerda ro’mol turlari ko’p bo’lgan: 

mahalliy ustalar to’qigan oq takana va ipak ro’mol (chitkor gul bosgan), jundan to’qilgan naqshli 

sergul ro’mol, chetdan keltirilgan boku ro’mol, parang (fransuz yoki ovro’pa) ro’moli va 

hokazolar.  

- oppoq upani – gigiyena va kosmetika maqsadlarida ishlatiladigan xushbo’y va 

nihoyatda mayin kukun. 

- zarli tupakni – xotin-qizlar sochiga bezak uchun taqiladigan buyum. 

- mezar kovushim – oyoq kiyimi, charmdan tikilgan, odatda, mahsi bilan kiyiladigan oyoq 

kiyimi. 

Ijtimoiy-milliy etnografizmlar. Dostonda ijtimoiy ahamiyatga ega bo’lgan etnik birliklar 

ham salmoqli o’ringa ega, jumladan, dostonlarda o’ndan ortiq kasb nomlari:  

- harbiy sahaga oid kasblar: tug’dor, shig’ovul, yasovul, tug’ ushlar, tug’begilar, chindovul, 

lashkarboshi, tug’boshi; 

- davlat boshqaruviga oid kasblar: to’qsabo, g’ozi, otaliqlar, salom og’a, eshik og’asilar, 

mahram, dodxoh, umaro, asoli hudaychilar, amaldor, qozi, biy, mufti, munshi – mirza, muhrdor; 

- ilm-fanga doir kasblar: umarolar, fuzalolar, shogirdi ko’p ulamolar; 

- saroy otxonasiga mas’ul kasblar: Otboshi, miroxo’r, cho’pon. 

Ma’naviy madaniyat bilan bog’liq etnografizmlar (din, til, musiqa, adabiyot, san’at). 

Ushbu guruh etnografizmlariga doston tarkibidan, asosan, diniy qarashlar bilan bog’liq etnik 

birliklarni keltirishimiz mumkin: 

- Yagonaga sig’inib, sig’inibdi Yaratganning o’ziga – ushbu birliklar Tangrining 

yagonaligiga ishora qiladi. 

- dorilbaqo, iymon, qiyomat (arabcha o’liklarning tirilishi, tik turish, o’rindan turish) - 

dunyoning tugashi haqidagi diniy ta’limot. Islomda oxirat aqidasini tashkil etadi. 

-   qambarlar, chiltanlar, avliyo, vali, eshon – islom dini bilan aloqador bo’lgan teonimik 

qarashlar, asosan, kishilarga mushkul vaziyatlarda yordamga keluvchi kuchlar. 

Dostonda bunday birliklarning keng ko’lamda qo’llanilishi xalqning diniy dunyoqarashi 

yuksak ekanligidan dalolat beribgina qolmasdan, diniy aqidalarning xalqimiz tomonidan 

hurmat bilan qabul qilinganligini, islom diniga sadoqati va hurmatini ham oydinlashtiradi. 

 

Adabiyotlar/Литература/References: 

Yangi davr ilm-fani: inson uchun innovatsion gʻoya va yechimlar. 

VI Respublika ilmiy-amaliy konferensiyasi materiallari to‘plami.1-

jild, 6-son (avgust, 2025-yil). – 177 bet.  

 

Mazkur nashr ommaviy axborot vositasi sifatida 2025-yil, 8-iyulda  

C-5669862 son bilan rasman davlat ro‘yaxatidan o‘tkazilgan. 

 

Elektron nashr: https://konferensiyalar.com 
 

Konferensiya tashkilotchisi: “Scienceproblems Team” MChJ 

 

Konferensiya oʻtkazilgan sana: 2025-yil, 7-avgust 

